

2

Adran Gwleidyddiaeth Ryngwladol, Prifysgol Aberystwyth
Meini Prawf Marcio MA
Y marc pasio ar gyfer yr holl waith ar lefel MA yw 50%.  

Mae'r Adran hon yn ymfalchïo yn ei hymroddiad i luosogaeth ddeallusol. Nid oes gennym unrhyw syniadau rhagdybiedig ynghylch uwchraddoldeb nac israddoldeb unrhyw ddull damcaniaethol a/neu gysyniadol penodol y gellir ei fabwysiadu wrth astudio'r ystod eang o bynciau yr ymdrinnir â hwy gan gylch gwaith yr adran. Nid ydym ychwaith yn breintio unrhyw is-elfen benodol o astudio gwleidyddiaeth y byd. 

Mae'r Adran hon wedi ymrwymo i dryloywder. Rydym yn ceisio sicrhau bod ein gweithdrefnau mor dryloyw â phosibl. Rydym hefyd yn anelu at roi adborth i bob myfyriwr sydd, mewn modd cryno, yn tynnu sylw at gryfderau a gwendidau'r gwaith a gyflwynwyd i'w asesu. 

80 ac uwch: Rhagoriaeth Eithriadol 
Gwaith rhagorol sy'n dangos tystiolaeth o feddwl beirniadol a myfyrdod annibynnol ac sy'n debygol o fod o ansawdd sy'n addas i'w gyhoeddi. Bydd yn dangos rheolaeth lwyr ar y pwnc, meistrolaeth gynhwysfawr o gorff sylweddol o ddeunydd, dehongliad cynnil, gwerthusiad beirniadol eithriadol o ymchwil gyfredol a gwreiddioldeb sylweddol. Lle bo'n berthnasol, bydd hefyd yn dangos dealltwriaeth ddofn o fethodoleg ymchwil a'i goblygiadau. Bydd gwaith o'r fath wedi’i ysgrifennu a'i gyflwyno'n eithriadol o dda. 

70-79: Rhagoriaeth
Bydd gwaith yn yr ystod hon yn dangos cryn dipyn o feddwl beirniadol, dawn ac annibyniaeth, ynghyd â gwybodaeth ffeithiol gadarn, wedi'i dargedu'n uniongyrchol at y pwnc. Bydd yn dangos meistrolaeth gref o'r pwnc ac yn rhagori ar waith a osodir yn yr ystod 67―69 mewn sawl maes, megis y canlynol: gwreiddioldeb; cynildeb y dehongliad; pŵer y dadansoddiad beirniadol; gwerthusiad beirniadol o'r ymchwil gyfredol; dealltwriaeth o’r fethodoleg ymchwil a'i goblygiadau lle bo hynny'n berthnasol; meistrolaeth o gorff sylweddol o ddeunydd. Bydd gwaith o'r fath yn cael ei ysgrifennu a'i gyflwyno i safonau academaidd uchel. 

67-69: Pasio’n dda iawn 
Dylai gwaith ysgrifenedig yn yr ystod hon fod yn gadarn ac argyhoeddiadol yn y bôn, gyda thystiolaeth o ddealltwriaeth dda, meddwl beirniadol cadarn ac ymwybyddiaeth o fethodoleg ymchwil lle bo hynny'n berthnasol. Dylid cael tystiolaeth glir o feddwl annibynnol a gwreiddioldeb o ran dull. Dylai'r gwaith ddangos dealltwriaeth drylwyr o'r pwnc a gwybodaeth eang. Bydd yr wybodaeth a gyflwynir yn mynd y tu hwnt i ddibynnu ar ffynonellau eilaidd safonol. Dylid defnyddio enghreifftiau a thystiolaeth ategol yn briodol, i ddangos eglurder a chydlyniad dadleuon a rheolaeth benodol ar ddata perthnasol. Fodd bynnag, ni fyddant yn dangos y rhinweddau hyn mor gyson â gwaith o safon 70 a mwy. Bydd gwaith o'r fath yn cael ei ysgrifennu a'i gyflwyno i safonau academaidd da. 

64-66: Pasio'n Dda 
Dylai gwaith o'r safon hwn fod yn gymwys ac yn drefnus gan ddangos dealltwriaeth glir o'r pwnc, a'r gallu i ymgysylltu'n feirniadol â dadleuon perthnasol. Dylai enghreifftiau a thystiolaeth ategol fod yn bresennol ac yn cael eu defnyddio'n briodol. Bydd y gwaith yn llai cyflawn na’r gwaith yn y categori uchod ac yn dangos llai o wreiddioldeb o ran dull. Dylai strwythur y darn fod yn gadarn ar y cyfan, gyda threfn dda o syniadau, eglurder a chydlyniad esboniad. Bydd yr wybodaeth a gyflwynir yn mynd y tu hwnt i ddibynnu ar ffynonellau eilaidd safonol. Bydd y gwaith yn dangos pŵer dadansoddol, ond nid mor gyson â gwaith yn y band 67-69. Bydd wedi’i ysgrifennu a'i gyflwyno i safonau academaidd da ac ni ddylai gynnwys gwallau gramadegol mawr. 

60-63:  Pasio’n Eithaf Da
Bydd darnau o waith yn dangos rhai cyfyngiadau o ran ymdriniaeth, a rhai mân wallau o ran ffeithiau neu ddehongliad credadwy. Bydd tueddiad i dderbyn syniadau penodol yn anfeirniadol a disgrifio am ddarnau estynedig, yn hytrach na dadansoddi. Efallai na fydd rhai adrannau gwreiddiol yn llwyddo, gan arwain at rai pwyntiau dadleuol. Dylai gwaith o'r safon hwn fod yn gymwys er efallai’n llai trefnus, ond eto’n dangos dealltwriaeth glir o'r pwnc, a rhywfaint o allu i ymgysylltu'n feirniadol â dadleuon perthnasol. Bydd enghreifftiau a thystiolaeth ategol i’w gweld, ond ni fyddant bob amser yn cael eu defnyddio yn y ffordd orau bosibl. Dylai strwythur y darn o waith fod yn gadarn yn gyffredinol, ond mae’n bosibl bod diffygion o ran trefn y syniadau ac eglurder a chydlyniad eu hesboniad. Bydd yr wybodaeth a gyflwynir weithiau’n mynd y tu hwnt i ddibynnu ar ffynonellau eilaidd safonol. Bydd y gwaith yn dangos rhai rhinweddau dadansoddol, ond nid yn gyson. Bydd wedi’i ysgrifennu a'i gyflwyno i safonau academaidd derbyniol ond gall gynnwys rhai gwallau gramadegol. 

55-59: Pasio’n foddhaol
Bydd y gwaith hwn yn dangos amgyffrediad rhesymol o’r prif ddeunyddiau sy'n berthnasol i'r pwnc ac yn eu cysylltu â dadl sy’n cael ei chynnal yn rhannol o’r rhagymadrodd i’r casgliadau. Bydd yn gadarn ac yn gymwys. Bydd ganddo strwythur cyffredinol, sy'n rhesymegol er nad yw o bosibl wedi cael ei ystyried yn llawn. Fodd bynnag, gall y dadleuon ddangos diffyg eglurder, ffresni a ffocws. Bydd y pwyntiau amlwg wedi’u cynnwys, ond bydd yr elfennau mwy cynnil ar goll a bydd tueddiad i dderbyn barn a dehongliadau cyffredin heb ddigon o feddwl annibynnol. Efallai y bydd rhai camgymeriadau ffeithiol, a diffygion o ran sylw, darllen, trefn a thystiolaeth gyfyngedig yn unig o feddwl beirniadol parhaus. Bydd y testun yn glir, ond fe allai gynnwys gwallau gramadegol nad ydynt, serch hynny, yn cuddio'r ystyr.  

50-54: Pasio Isel
Mae'r gwaith yn debygol o ddangos darllen cyfyngedig ac efallai na fydd adrannau cyfan yn berthnasol i'r cwestiwn yr honnir sydd dan sylw. Bydd dadleuon yn amlwg, ond yn dangos dealltwriaeth anghyflawn a gallant ddatgelu tuedd, llurgunio neu symleiddio gormodol. Bydd dealltwriaeth wael o'r cyd-destun. Efallai y bydd rhai camgymeriadau ffeithiol. Gall diffygion gramadegol a/neu strwythurol arwyddocaol ddifetha’r testun, gan adael gormod i’r darllenydd ei wneud i ddirnad synnwyr arfaethedig y ddadl. Efallai y bydd rhai diffygion wrth gyfeirio ond dylai gydymffurfio i raddau helaeth â safonau academaidd derbyniol. 

40-49: Methu 
Gwaith sy'n debygol o fod wedi'i strwythuro'n wael neu heb resymeg ac sy'n dangos dealltwriaeth gyfyngedig yn unig o'r materion a gwerthfawrogiad annigonol o'r cyd-destun. Bydd yn cynnwys rhywfaint o ddeunydd perthnasol ond dim digon; a bydd ganddo anghywirdebau sylweddol ac adrannau arwyddocaol o amherthnasedd, gyda rhywfaint o wybodaeth wedi’i llurgunio. Bydd darn o waith yn y band marcio hwn fel arfer yn gwneud nifer o ddatganiadau barn nad ydynt yn cael eu cefnogi'n ddigonol gan dystiolaeth. Mae'n debygol na fydd y gwaith yn canolbwyntio'n ddigonol ar y cwestiwn/pwnc, bydd yn dilyn ffynonellau eilaidd yn rhy ddeilliadol, ni fydd yn llywio’r darn gyda dadl o’r rhagymadrodd i’r casgliadau, bydd prin yn ystyried darlleniadau allweddol, bydd wedi’i ddifetha gan ddiffygion sylweddol o ran gramadeg a chystrawen, ac bydd ganddo ddyfyniadau digyswllt neu annigonol. Mae’r cyfeirnodi fel arfer yn annigonol.

39 ac is: Methu difrifol
Mae gwaith o'r fath yn dangos amgyffrediad cyfyngedig iawn o’r testunau hanfodol, ac yn amlygu gwallau neu hepgoriadau mawr, neu ddeunydd amherthnasol sylweddol. Mae darnau o waith o'r math hwn yn debygol o gynnwys amherthnasedd helaeth, maent yn anniben o ran defnyddio ffynonellau a chyfeirio, maent wedi’u difetha’n ddifrifol ac yn gyson â gwallau gramadegol a mynegiant. Bydd dadleuon wedi'u trefnu'n wael ac yn anodd eu dilyn, neu ddim yn bresennol o gwbl, bydd y gwaith yn dod i lawr i naratif neu ddatganiad yn hytrach na dadansoddiad academaidd, beirniadol. Mae'r dystiolaeth yn debygol o fod yn wan ac yn gyfyngedig, gyda darllen cyfyngedig iawn yn unig i'r pwnc a bydd y gwaith yn llawn haeriadau a datganiadau heb eu hategu nad ydynt yn cael eu cefnogi gan dystiolaeth. 

